
Iruzurraren aurkako 2008-2012 planak 300 neurritik gora izanen ditu
Miranda kontseilariak planaren lehenengo zirriborroa aurkeztu dio Ekonomia eta Gizarte Kontseiluari 

Asteartea, 2008ko uztailaren 1a. Iruzurraren aurkako 2008-2012 planak 300 neurritik gora izanen ditu. Zazpi arlotako neurriak izanen dira: informazioa, ikerketa, kontrola, beste eragile batzuekiko lankidetza, hezkuntza, zergen arloko eskakizunak norberaren borondatez bete daitezen bultzatzeko neurriak, eta arau berrien onarpena. 

Álvaro Miranda Simavilla Ekonomia eta Ogasun Departamentuko kontseilariak planaren lehenengo zirriborroa aurkeztu dio, gaur goizean, Nafarroako Ekonomia eta Gizarte Kontseiluari. Zirriborroa Nafarroako Zerga Ogasunak egin du, eta Ekonomia eta Gizarte Kontseilua hilabete izanen du dokumentua aztertu eta ekarpenak egiteko. 

Gainera, lehenengo aldiz, herritarrek zuzenean egin ahal izanen dituzte ekarpenak. Horretarako, zirriborroa Nafarroako Gobernuaren webgunean kontsultatu ahal izanen da (www.navarra.es), eta iradokizunak e-postaz bidali ahal izanen dira, luchacontraelfraude@haciendanavarra.es helbidera. Epea uztailaren 31n amaituko da. 

Planaren helburuak eta printzipioak
Plan berria Zerga Ogasunaren jardunaren ardatz izanen da, datozen bost urteetan. Neurri estrategiko eta operatiboak izanen ditu, iruzurrari aurrea hartu, kontrolatu eta zuzentzeko. 

Iruzurraren aurkako 2003-2007 plana du abiapuntu. Hain zuzen ere, Zerga Ogasunak 532 milioi euro berreskuratu ditu hari esker. 

Planaren helburua da zergen arloko eskakizunak neurri handiagoan bete daitezen lortzea eta zerga iruzurra murriztea, hainbat neurri motaren bidez: aipaturiko eskakizunak norberaren borondatez bete daitezen bultzatzeko neurriak, iruzurraren prebentzioa, iruzurraren kontrola eta jazarpena, eta kontzientzia sozialaren eta zergen arloko balioen sustapena. 
Dokumentu estrategikoa da. Gainera, integrala da, Ogasuneko arlo organiko eta funtzional guztiak biltzen dituelako, eta parte-hartzea sustatzen du, planaren lanketan herritarrek eta erakunde ekonomiko eta sozialek parte hartu dezaketelako. Bestalde, operatiboa da, funtsean, neurri operatibo zehatzak ezartzen dituelako. Emaitzak betetako helburuen arabera neurtuko dituzte. Era berean, bost urteko iraupena izanen du, eta pixkanaka ezarriko dute, sortzen diren beharrizanetara egokituz. Azkenik, plan ebaluagarria izanen da, eta autofinantzatu eginen dute. 

Neurriak
Adierazi dugunez, planak 300 neurritik gora izanen ditu. Hain zuzen ere, zazpi arlotako neurriak izanen dira: informazioa eta ikerketa; beste eragile batzuekiko lankidetza; zerga kontrola; zergen arloko eskakizunak norberaren borondatez bete daitezen bultzatzeko neurriak; araudia; prozesuak eta sistemak; eta hezkuntza. 


Informazio eta ikerketa arloari dagokionez, adibidez, bi berritasun hauek aipatu ditzakegu:

- Informazioaren inbentarioa sortzea, Nafarroako Zerga Ogasunak dituen datu guztiekin. Oinarrizko tresna izanen da zerga kontrolerako eta zergadunak artatzeko. 

- Ikerketarako berariazko unitatea eta “zerga agenteak” sortzea, ikertzaileei sostengua emateko, kalean bertan. 

Beste eragile batzuekiko lankidetzaren arloari dagokionez, barne koordinazioa areagotuko dute, Nafarroako Gobernuaren baitan, eta baita beste administrazio, erakunde eta elkarte batzuekiko kanpo koordinazioa ere, hitzarmenak eta itunak eginez. 

Gainera, Foruzaingoarekiko, Espainiako Zerga Agentziarekiko eta Euskadiko Zerga Ogasunekiko lankidetza indartuko dute, eta hitzarmenak izenpetuko dituzte beste erakunde batzuekin, hala nola SEPBLAC Batzordearekin (Comisión de Prevención del Blanqueo de Capitales e Infracciones Monetarias). 

Datu gehiago eta hobeak lortzeko biderik onenetako bat lankidetza da, baina esperientziak trukatzeko eta esku-hartze bateratuak egiteko ere balio du. 

Zerga kontrolaren arloan, higiezinen sektorea zaintzeko berariazko planez gain, BEZarekin eta Zerga Bereziekin zerikusia duten iruzur sareak kontrolatuko dituzte, bereziki. Lanbide jarduerak eta ezkutuko ekonomia ere aztertuko dituzte. 

Ogasunak kontrolatuko dituen beste alderdi batzuk burtsarekin zerikusia duten jarduerak, txekeak, eta 500 euroko billeteen fluxua izanen dira. 

Zergen arloko eskakizunak norberaren borondatez bete daitezen bultzatzeko neurriei dagokienez, iruzurrari aurre egiteko lehenengo pauso eraginkorra dela uste dute. Horretarako, herritarren artapena hobetzeko neurri gehiago hartuko dituzte (aurreko planean hasi ziren neurriak hartzen).

Zehazki, Ogasuneko Zerbitzuen Gutuna eginen dute; hau da, zerbitzuak, epeak, eta Ogasunak herritarrekiko dituen konpromiso guztiak bilduko dituen dokumentua. Gainera, Ogasun elektronikoa zabalduko dute. Horretarako, ordainketa telematikoa zabalduko dute, zorrak Internet bidez ordaintzeko aukera emanen dute, edo espediente elektronikoa ezarriko dute, besteak beste. 

Araudiaren arloan, sega sistema sinplifikatzeko neurriak hartuko dituzte. 
Prozesu eta sistemen arloan (informatika arloa), zergadunak hautatzeko eta arrisku arloak hautemateko softwarea diseinatuko dute, eta ondorioz, informazio sistema eta zerga kontrola hobetuko dira, dudarik gabe. 

Azkenik, planak berariazko kapitulu bat eskainiko dio gizalege-zerga hezkuntzaren arloari. Gizartearen aurkako jarrerak eta iruzurra murriztuko badira zergen arloko balioen eta elkartasunaren gaineko trebakuntzak duen garrantzia azpimarratu nahi dute. Horretarako, informazioa eta herritarrekiko komunikazioa sustatuko dituzte, foru erregimenaren edo zergen jomugaren eta kudeaketaren gainean, besteak beste. 






	[image: image5.png]




	[image: image6.png]Carlos Ill, 2. 31002 PAMPLONA @& 848 42 77 00 948 22 76 73
gobiernodenavarra.prensa@cfnavarra.es  www.navarra.es




	Página 1 de 4


PAGE  
	[image: image2.png]




	[image: image3.png]4D Carlos 111, 2. 31002 PAMPLONA & 848 4277 00 948 2276 73
%gobiernodenavarra.prensa@cfnavarra.es WWw.navarra.es




	Página 3 de 4



[image: image1.png][image: image2.png][image: image3.png][image: image4.png][image: image5.png][image: image6.png]